
Teacht os comhair an Roghchoiste  

ar Imleabhar Meastachán Athbhreithnithe 2024  

do Réimse Cláir C 

Déardaoin, an 8 Feabhra  

Tá áthas orm a bheith anseo inniu chun labhairt le Coiste 

na Gaeilge, na Gaeltachta agus phobal labhartha na 

Gaeilge maidir le Meastacháin Athbhreithnithe maidir le 

Clár C: an Ghaeltacht. 

 

€100.6m atá i leithdháileadh 2024 don Ghaeltacht. Is 

ionann é sin agus méadú 9% ar mhaoiniú 2023 agus 

leagann sé béim ar thiomantas an Rialtais seo úsáid na 

teanga a neartú sna ceantair Ghaeltachta, chomh maith 

lena húsáid laethúil a mhéadú ar fud na hÉireann; agus 

leanúint le tacaíocht a sholáthar do phobail agus do 

thionscadail Ghaeilge. 



Laistigh den leithdháileadh foriomlán seo, tá maoiniú 

iomlán de €36.7m d’Údarás na Gaeltachta in 2024, rud 

a cheadóidh don Údarás leanúint ar aghaidh ag tacú lena 

chliant-chuideachtaí agus do thacaíochtaí pobail agus 

teanga ag teacht leis an Straitéis 20 Bliain don Ghaeilge. 

Cuireadh €18.7m ar fáil do Chomhoibriú Trasteorann 

a thacóidh le hobair an Fhorais Teanga chun an Ghaeilge 

a chur chun cinn ar fud an oileáin, agus le hobair 

Ghníomhaireacht na hUltaise chun teanga agus cultúr na 

hUltaise a fhorbairt. 

Tá leithdháileadh méadaithe €13.2m ar fáil do 

Scéimeanna Tacaíochta Gaeilge mo Roinne in 2024, 

sin méadú €1.5m ó 2023. Cuimsíonn sé seo infheistíocht 

chun tacú le forálacha na Straitéise do na hEalaíona 

Teanga-Bhunaithe. 

Fuair Scéimeanna Tacaíochta Gaeltachta na Roinne 

maoiniú breise freisin agus úsáidfear é seo le haghaidh 

roinnt tionscnamh a bhrú ar aghaidh. Mar shampla, tá 

tacaíocht bhreise á chur ar fáil do dhaoine óga ó chúlraí 



faoi mhíbhuntáiste  chun freastal ar chúrsaí coláistí 

samhraidh Gaeltachta. 

Mar bhuille scoir, chuir mé leithdháileadh breise €0.5m 

ar fáil chun tacú le feidhmiú iomlán Achtanna na 

dTeangacha Oifigiúla. 

Tá áthas orm go bhfuarthas maoiniú breise d’earnáil na 

Gaeltachta agus na Gaeilge i mbliana.  Tacóidh sé go mór 

lenár bhféiniúlacht chultúrtha, agus leis na pobail a 

oibríonn chomh dian sin lena chinntiú gur fada buan é. 

Treisíonn leithdháileadh 2024 tiomantas an Rialtais an 

ghné lárnach seo d’fhéiniúlacht na hÉireann a 

chumhdach agus a chosaint, í a fhorbairt do lucht 

labhartha níos leithne, agus feasacht agus tuiscint ar an 

nGaeilge, ar na pobail agus ar an saibhreas atá sa teanga, 

a mhéadú. 

